
Betrübter Nachruf
auf einen Reinfall
Nach und nach tauchen modifizierte, etwas bescheidenere Projekte an Stelle
des vom Volk abgelehnten Mammut-Siebenjahrhundertfeierspektakels
anlässlich der Gründung der Eidgenossenschaft auf.

Mer mues sich für Dich schäme - Volk, o Volk, was häscht
Du gmacht us üserem schöne Supergschäftlifäscht

Das wär e Gschäft, das wär e Wundergschäftli worde
Betrieb, Betrieb im Oschte, Süde, Weschte, Norde

Mir hettet üsers ganz Charisma fürezeiget
Und alli blöde Kritikaschter wäred gschweiget

E Superumsatzzuewachsrateschau
Mir hetted üs entfaltet wienen Wunderpfau

Mir hetted herrlich paradiert, brilliert, kassiert
Mir wäred alli bis zum jüngschte Tag saniert

Und jetzt! Mer mues sich schäme. Volk, o Volk, was häscht
Du gmacht us üserem schöne Supergschäftlifäscht!

